
	1. Արդարադատության նախարարություն
	20.11.2024թ․

	
	N /27.0.01/47143-2024

	   Նախագծի վերաբերյալ առարկություններ չկան։
   Միաժամանակ տեղեկացնում ենք, որ վերը նշված նախագծի՝ Եվրոպական միության օրենսդրությանը մոտարկման վերաբերյալ եզրակացություն կարող է տրամադրվել նախագծին կցվող հիմնավորումը «Նորմատիվ իրավական ակտերի մասին» օրենքի 6-րդ հոդվածի 5-րդ մասի 1-ին և 2-րդ կետերի պահանջներին համապատասխան նշումներով ներկայացնելու դեպքում։ 
	

	2. Ֆինանսների նախարարություն
	30.10.2024թ․

	
	N 01/2-3/20912-2024

	  Նախագծի վերաբերյալ հայտնում ենք հետևյալը՝
  Ֆինանսների նախարարությունը նախատեսում է նախաձեռնել տնտեսական քաղաքականության նպատակների և առաջնահերթությունների սահմանման, ինչպես նաև դրանք սպասարկող հարկային քաղաքականության ուղղությունների վերաբերյալ միջգերատեսչական քննարկումներ:
   Այդ կապակցությամբ, գտնում ենք, որ գյուղատնտեսության ոլորտին վերաբերող հարկային քաղաքականության հարցը նույնպես պետք է դառնա նշյալ քննարկումների առարկա: Այլ կերպ ասած՝ գյուղատնտեսության ոլորտին վերաբերող՝ երկարաժամկետ հարկային քաղաքականության հետ կապված հարցերը նախատեսում ենք քննարկել և համապատասխան որոշումներ կայացնել վերոնշյալ քննարկումների շրջանակներում:
   Այդուհանդերձ, հաշվի առնելով նախագծով ներկայացված հարցի հրատապությունը և խնդրո առարկա արտոնության զգայուն բնույթը՝ առաջարկում ենք արտոնության գործողության ժամկետը երկարացնել մեկ տարով՝ մինչև 2025 թվականի դեկտեմբերի 31-ը, և գյուղատնտեսության ոլորտին վերաբերող հարկային քաղաքականության հարցերին, այդ թվում՝ շահութահարկից ազատման արտոնության հետագա կիրառության նպատակահարմարությանն անդրադառնալ վերոնշյալ քննարկումների արդյունքներով:
	Ընդունվել է մասսամբ։
  Արտոնության գործողության ժամկետը մեկ տարով երկարաձգելու փոխարեն առաջարկվում է երկարաձգել 2 տարով հաշվի առնելով, որ հարկային քաղաքականության ուղղությունների վերաբերյալ միջգերատեսչական քննարկումների, համապատասխան որոշումների կայացման և օրենսդրական փոփոխությունների մշակման համար անհրաժեշտ ժամկետները կարող են ձգձգվել։

	[bookmark: _Hlk131680345]3. Տարածքային կառավարման և ենթակառուցվածքների նախարարություն
	09.10.2024թ.

	
	N ԳՍ/14.2/32030-2024

	Չբացառելով այն հանգամանքը, որ գյուղատնտեսության ոլորտում համատարած հաշվառման մեխանիզմները կարող են սահմանվել (կիրառվել) ավելի սեղմ ժամկետներում՝ ապահովելով գյուղատնտեսության ոլորտում ձևավորվող եկամուտների արդյունավետ հաշվառում, առաջարկում ենք գյուղատնտեսական արտադրանքի արտադրությամբ զբաղվող տնտեսավարողներին շահութահարկի վճարումից ազատելու մասին պահանջը մինչև 2030 թվականի դեկտեմբերի 31-ը երկարաձգելու ժամկետը վերանայել և դիտարկել երկարաձգման ավելի կարճ ժամկետ։
Այլ առաջարկություններ և դիտարկումներ չկան։
	Ընդունվել է։


	[bookmark: _Hlk131680591]4. Պետական եկամուտների կոմիտե
	18.10.2024թ.

	
	N 03/3-3/65721-2024

	Նախագծով նախատեսվում է Օրենսգրքի 126-րդ հոդվածի 1-ին մասով սահմանված գյուղատնտեսական արտադրանքի արտադրությամբ զբաղված շահութահարկ վճարողների կողմից գյուղատնտեսական արտադրանքի իրացումից ստացվող եկամուտները շահութահարկի վճարումից ազատելու արտոնությունը երկարաձգել մինչև 2030թ․ դեկտեմբերի 31-ը։
Նախագծի հիմնավորման համաձայն՝ նախագծով առաջարկվող փոփոխության անհրաժեշտությունը պայմանավորված է Կառավարության գյուղատնտեսության ոլորտում որդեգրված պետական քաղաքականության հիմնական առաջնահերթությունների, մասնավորապես՝ հողերի խոշորացման գործընթացի և իրականացվող հարկային քաղաքականության բարելավմամբ գյուղատնտեսության մրցունակության բարձրացման ապահովման անհրաժեշտությամբ։ 
Նաև նշվում է, որ գյուղատնտեսական արտադրանքի արտադրությամբ զբաղվող շահութահարկ վճարողների համար մինչև 2024թ․ դեկտեմբերի 31-ը շահութահարկի վճարումից ազատման դրույթը Օրենսգրքում սահմանվել է՝ հաշվի առնելով այն հանգամանքը, որ մինչև նշված ժամկետը գյուղատնտեսության ոլորտում պետք է սահմանված լինեին համատարած հաշվառման մեխանիզմներ, մինչդեռ դրանք դեռևս սահմանված չեն, ինչի արդյունքում գյուղատնտեսության ոլորտում ձևավորվող եկամուտների արդյունավետ հաշվառում հնարավոր չի լինի ապահովել:
Հաշվի առնելով այն հանգամանքը, որ նախագծի հիմնավորմամբ բերված չեն համապատասխան հաշվարկներ և վերլուծություններ, որոնք հնարավորություն կտան գնահատելու գյուղատնտեսության ոլորտի հարկման արտոնյալ ռեժիմի կիրառման արդյունավետությունը՝ դրա կիրառության ժամանակահատվածում գյուղատնտեսության ոլորտի զարգացմանն ուղղված համակարգային խնդիրների լուծման վրա ունեցած ազդեցությունը, ինչպես նաև արտոնության երկարաձգման ազդեցությունը հարկային եկամուտների կորուստի վրա, հայտնում ենք, որ արտոնությունը երկարաձգելու առաջարկը հիմնավորված չէ։ 
Միաժամանակ, հարկ է նկատի ունենալ, որ հարկային արտոնությունների շրջանակի ընդլայնումը չի բխում ներկա փուլում իրականացվող հարկային քաղաքականության ուղղություններից, քանի որ ներկա փուլում իրականացվող քաղաքականությունն ուղղված է հարկման բազայի ընդլայնմանը և հարկաբյուջետային կայունության ամրապնդմանը։ Հարկային արտոնությունները, որպես պետական աջակցության գործիքներ, չունեն բավարար հասցեականություն, հետևաբար ծախսերի ու օգուտների համադրմամբ դրանց արդյունավետությունը չի հիմնավորվում այն առումով, որ հարկային արտոնության տրամադրման արդյունքում պետության կորցրած հարկային եկամուտները շատ ավելի մեծ են, քան արտոնության իրական շահառուների օգուտները կարող են լինել։ Հարկային արտոնություններին որպես այլընտրանք, անհրաժեշտ է դիտարկել պետության կողմից գյուղատնտեսության ոլորտի զարգացմանն ուղղված ավելի հասցեական ծրագրերի իրականացման հնարավորությունները։
Հաշվի առնելով նաև, որ հարկային քաղաքականություն մշակող մարմինը ՀՀ ֆինանսների նախարարությունն է, նախագծի վերաբերյալ կարևորում ենք ՀՀ ֆինանսների նախարարության կարծիքը։
	Ընդունվել է մասսամբ։
Արտոնության երկարաձգման ժամկետը Ֆինանսների նախարարության առաջարկության հիման վրա նախատեսվել է մինչև 2026թ․ դեկտեմբերի 31-ը։
Գյուղատնտեսության ոլորտի հարկման արտոնյալ ռեժիմի կիրառման արդյունավետության գնահատման և հարկային եկամուտների կորուստների վրա ազդեցության վերաբերյալ հայտնում եմ, որ նշված ժամկետը չերկարացնելու դեպքում գյուղատնտեսությամբ զբաղվող տնտեսավորողները շահութահարկի վճարումից խուսափելու նպատակով կարող են դադարեցնել իրենց իրավաբանական անձի կամ անհատ ձեռնարկատիրոջ կարգավիճակը և գործունեությունը շարունակել ֆիզիկական անձի կարգավիճակով։ Այս դեպքում կարող են նվազել նաև ավելացված արժեքի հարկի գծով պետական բյուջեի մուտքերը։ Մյուս կողմից վերջին տարիներին Կառավարության կողմից գյուղատնտեսության ոլորտում իրականացվող քաղաքականության և աջակցության ծրագրերի շնորհիվ նկատելի են տնտեսությունների խոշորացման և արդյունավետ գյուղատնտեսություն վարող տնտեսությունների ձևավորման միտումները և եթե այդ գործընթացը կասեցվի կամ դանդաղեցվի, ապա դրանից ակնկալվող վնասը կարող է ավելի մեծ լինել, քան շահութահարկի վճարումից ակնկալվող օգուտները։ 



